LIWANAGIN ANG ATING ISIP!  ALAMIN ANG TUNAY NA ISYU NG BAYAN!

mula Simbahang Lingkod ng Bayan, 20 Nobyembre 2000

 1. Bakit ba nakikialam ang Simbahan sa mga nangyayari sa pulitika, lalo na  sa isyu ngayon tungkol sa Pangulo?

Sagot:

Tungkulin ng Simbahan ang maging taga‑gabay ng pamahalaan lalo na  sa mga usaping moral.

Makikita natin ito sa Biblia. Sa Lumang Tipan, pinagsabihan ng Propetang si Nathan si Haring David sa paggamit niya ng kapangyarihan para  agawin ang asawa ng isa niyang tauhan. Sa Bagong Tipan, binatikos ni San  Juan si Herodes dahil sa pakikiapid nito sa asawa ng kanyang kapatid.

2. Bakit parang galit na galit ang mga madre at paris sa nangyayaring isyu ngayon? Bakit mainit ang ulo nila, mga taong‑simbahan pa naman sila?

Sagot:

May mga panahon na kailangang ipakita ang galit. Dapat magalit ang  mga taong‑simbahan at ang taumbayan sa katiwaliang nangyayari sa ating  pamahalaan. Ito ay lehitimong pagpapahayag ng ating mga paninindigan.  Kahit si Hesus ay nagalit din. Magkailang beses niyang binatikos  ang mga Pariseo at mga Eskriba dahil sa mga kasinungalingan nila. Isang  araw sa Templo sa Jerusalem, pinagwawasak niya ang mga panindang nagkalat  sa loob ng templo.

Anya dahil sa mga ito, hindi na makapasok at makapagsamba ang mga  mahihirap.  Dapat din tayong magalit dahil maraming pera na dapat na napupunta  sa mga serbisyong pampubliko at mga programa para sa mahirap na nawawaldas  dahil sa korupsiyon sa pamahalaan.

 3.  Ilang ulit na raw na inabot ng Pangulong Estrada ang kanyang kamay sa   mga oposisyon para makipagkasundo. Humingi na rin daw ito ng  "tawad." Bakit tinatanggihan ng Simbahan ang mga imbitasyon ng Pangulong  Estrada na makipagkasundo na sa kanya? Di ba sila ang nagtuturo ng  pagpapatawad sa kapwa?

Sagot:

Tinuturo rin ng Simbahan na ang tunay na pagpapatawad ay nakabatay  sa tunay na pagsisisi. Para sa isang taong nagkamali o nagkasala,  kailangan ng taimtim na pagsisisi at pagnanasang mag‑bagong buhay.  Para kay Pangulong Erap ang tunay na pagsisisi ay mangangahulugan

 ng pagputol sa kanyang mga bisyo (alak, babae at sugal) at pagputol sa  kanyang ugnayan sa mga kaibigan niyang krony. Nangangahulugan din ito ng  masinsinang pagharap sa sarili at pag‑amin na hindi na niya kayang  pamunuan ang ating bansa.  Hindi nangyayari ang mga ito. Hindi tunay na nagsisisi ang Pangulo  bagkus ay isinasantabi niya pa ang payo ng Simbahan at pinag‑aaway ang mga  mayaman at mahirap. Bago ang kapatawaran, kailangan ng pagsisisi at

pagtutuwid sa buhay. Bago ang kapatawaran, kailangang manaig ang  katotohanan at katarungan.  Kung ang mga ordinaryong tao na nagkakasala sa batas ay kinukulong

at ginagawaran ng nararapat na kaparusahan, dapat ding imbestigahan ang  Pangulo na naaakusahan ng paggawa ng isang mas malaking Krimen na  kinasasangkutan ng milyun‑milyong piso at kung mapatunayang nagkasala, ay  bigyan ng kaukulang parusa.

 4.  Hindi ba nagbabagong‑buhay na raw si Pangulong Estrada simula nang   magkagulo ang sitwasyon ng pulitika?

 Una, hindi natin tiyak na tunay ngang nagbagong‑buhay ang  Pangulo. Maaring isang paraan lamang niya ito para akitin muli ang mga  taong tumiwalag sa kanya. Pangalawa, ang sabihing "nagbabagong‑buhay" ang  Pangulo, ay isang pag‑amin na ang nakaraang dalawang taong pamamalakad  niya ay naging mali. Isang pag‑amin ito na naging masama ang kanyang

pamumuno ng bayan.  Kung gayon, hindi na siya karapatdapat na magpatuloy sa kanyang

panunungkulan. Ang pagka‑Pangulo ng isang bansa ay napakahalaga sa ating

kabuhayan. Walang puwang ito sa mga "trial and error", o bara‑barang  pamunuan na siyang estilo ng Pangulo. Napatunayan ng nakaraang dalawang  taon na hindi siya kwalipikado sa pagka‑Pangulo. Kaya, panahon nang  bumitiw siya sa panunungkulan.

 5. Hindi ba tayo naaawa kay Pangulong Estrada‑iniwanan na siya ng mga    kaibigan sa pulitika at nahaharap siya sa krisis ng bansa?

 Sagot:

Bago tayo maawa sa Pangulo, maawa muna tayo sa mga mahihirap  nating mamamayan. Kung mapatutunayang sangkot nga ang Pangulo sa mga  Krimeng inaakusa sa kanya, isipin natin ang milyun‑milyong piso na napunta  sa kanyang pamilya at sa kanyang mga piling‑piling kaibigan. Ang perang  yaon ay nakapagpatayo sana ng mga pabahay, hospital, at paaralan para sa

mahihirap.

 6.  Bakit di na lang tayo magkaisa at magtulungan, imbes na mag‑away away?

Sagot:

Kung kakalimutan lang natin ang mga krimeng inaakusa sa Pangulo,  tulad ng pagpapabaya natin sa mga krimen ng Rehimeng Marcos, walang  mangyayari sa ating bansa. Ang pundasyon ng pagkakaisa ng isang bansa o  lipunan ay ang mga pagpapahalaga o prinsipyo na itinataguyod ng mga tao na  nakapaloob sa isang Konstitusyon. Kailangang pangalagaan lagi at

pagyamanin ang mga pagpapahalagang iyan.  Ang pagkakasalang ipinararatang sa Pangulo ay di simpleng  pagkakasala kundi paglabag sa mismong mga pagpapahalaga ng mamamayang

Pilipino, paglabag sa ating Konstitusyon. Kung kakalimutan natin ang  pagkakasala ng Pangulo, binalewala na rin natin ang ating Konstitusyon.  Kung kakalimutan lang natin ang pagkakasala ng pangulo, binalewala  na rin natin ang ating mga prinsipyo. At kung wala tayong mga prinsipyong

pinaninindigan tulad ng Katotohanan, Katarungan, Katapatan sa  serbisyo‑publiko, hindi susulong ang ating bansa. Wala tayong kinabukasan. 

 7.   Makakaasa ba tayo sa papalit sa Pangulo, kung saka‑sakali? Di ba't  pare‑pareho lang naman yang mga pulitikong iyan? Kahit sinuman ang  nakaupo diyan, wala pa ring mangyayari sa ating bansa, hindi pa  rin gagaan ang buhay ng mahihirap.

Sagot:

Magiging pare‑pareho lang ang mga liderato ng ating bansa, kung  hahayaan natin silang maging ganoon. Ang papel ng mamamayan ay hindi  natatapos sa pagboto at pagpili ng kandidato sa eleksiyon. Tungkulin ng  mamamayan na patuloy na subaybayan at bantayan ang mga nahalal at  disiplinahin ang mga ito kung kailangan.  May mga mekanismo sa Konstitusyon para rito, halimbawa, ang  Sandiganbayan, ang ahensiyang tagalitis sa mga abusado sa pamahalaan, ang  "RECALL" kung saan puwedeng iboto ng mamamayan na bumaba ang nahalal, at  ang "impeachment" kung saan ang Pangulo ng bansa ay puwedeng matanggal sa  panunungkulan.  Kung hindi tayo magbabantay sa pamahalaan at kikilos laban sa  katiwalian nito, parang pinahintulutan na rin natin itong pagnakawan o  abusuhin ang mamamayang Pilipino.

 8.  Paano tayo nakasisiguro kay Bise‑presidente Gloria Macapagal  Arroyo? Wala na ba tayong puwedeng pagpipiliang iba?

Sagot:

Sa ating Konstitusyon, kapag nagbitiw sa tungkulin ang Pangulo o  natanggal sa pamamagitan ng impeachment, ang lehitimong papalit o  successor ay ang Bise‑presidente. Kung hindi natin susundin ang Saligang  Batas, mas magkakagulo ang ating bansa ngayon. Gaya ng nasabi sa #6, kapag  mapalitan ni Ginang Arroyo ang Pangulo, patuloy ang ating pagbabantay at

pagdidisiplina sa kanyang pamahalaan.

 9.  Pero si Pangulong Erap ang binoto ng mamamayang Pilipino noong 1998?

Sagot:

Hindi usapin na siya'y binoto ng maraming tao o suportado pa ng  marami ngayon. Kung siya ay nagkasala sa Konstitusyon, siya ay matatanggal  sa puwesto. Ang batas ay batas.  Ang mahalaga ay ang NGAYON at ang kalidad ng kanyang pamamahala,  hindi ang pagkaboto sa kanya noong 1998. Huwag tayong matali sa  nakaraan. Tingnan ang kasalukuyan at tanawin ang hinaharap.

 10.  Bakit tayo maniniwala kay Governor Singson na umamin mismo na siya'y  isang "jueteng lord."

Sagot:

Kaya kapani‑paniwala si Gov. Singson ay dahil matagal‑tagal na rin  siyang kaibigan ng pangulo. Marami rin siyang alam na detalye na  nagkakatugma‑tugma. Sa mga nangyaring hearing sa Senado, unti‑unti ring  napatotohanan ang kanyang mga ibinunyag.

 11. Ano'ng karapatan nating husgahan ang Pangulo.? Tayo mismo ay mga makasalanan din. Di ba sabi sa Bibliya, bago mo tingnan ang muta ng iba,  tingnan mo muna ang nasa mata mo?

Sagot:

Totoong mga makasalanan tayo. Subalit hindi ibig sabihin nito na  ipipikit na lang natin ang ating mga mata sa nangyayaring katiwalian sa  pamahalaan. Tungkulin natin bilang mamamayan na matyagan ang mga  nangyayari sa pamahalaan at kung ito'y nagkakamali ay ilagay sa

tama. Kahit si Hesus at sampu ng mga propetang nauna sa kanya ay nagsalita  laban sa katiwalian ng mga taong nasa poder. 

12.  Nanggugulo lang ang mga pumupunta sa rally. Huwag dapat nating  pairalin ang "mob rule."

Sagot:

Mapayapa ang mga rally na inilulunsad ng mamamayan na nananawagan  sa pagbaba ng Pangulo. Ang mga raling ito ay larawan ng pagkakaisa dahil  sa bihirang pagsasama ng iba't ibang sektor ng lipunan: mga mahirap at  mayaman, manggagawa at negosyante, mga pulitiko at mga NGO, at mga taong  may iba't ibang pananampalataya.

13.  Pero maka‑masa si Pangulong Erap.

Sagot:

Ano nga ba talaga ang ebidensya natin na maka‑masa si Erap? Dahil  mas magaling siya sa Tagalog kaysa sa Ingles? Dahil kumakain siya nang  naka‑kamay imbes na kutsara't tinidor? Ano na nga ba ang sinasabi ng  kanyang mga programa sa gobyerno ‑ tunay nga bang makamasa?

 Noong siya's Senador, may naipasa ba siyang batas para sa  Mahirap? Wala, ang tanging batas na naipasa niya ay ang pagbibigay ng  proteksiyon sa karabaw. Noong siya'y Bise‑Presidente, ano'ng mga nagawa  niya sa mahirap? Wala. Abala siya sa pangunahing gawain niya sa

Presidential Anti‑Crime Commission.

Ngayong Presidente na siya, ano'ng mga nagawa niya para sa  Mahirap? Wala. Imbes na mga maliliit na sektor ang ipaglaban niya, ang kinampihan niya ay ang mga kaibigan niya. Tulad sa kaso ng mga manggagawa  sa PAL. Mas pinaboran niya si Lucio Tan. Tulad sa kaso sa Coco‑Levy Fund  ng milyong mga magni‑niyog. Mas pinaboran niya si Danding Cojuangco. Noong  1998, gusto niya ring baguhin ang Konstitusyon upang ang mga dayuhan ay  magkaroon na rin ng tahasang karapatan na mag may‑ari ng ating likas na  yaman.

Hindi rin maka‑masa ang kanyang marangyang pamumuhay na ngayon  lamang unti‑unting naibubunyag sa publiko. Ang mga mansyon ng kanyang mga  kerida ay nagkakahalaga mula P200 milyon hanggang P1 bilyon. Paano niya  nakakaya ang mga bayaring ito samantalang ang idineklara niyang income ay  nasa P48 milyon lamang bawat taon?

Lalo ring hindi makamasa kung mapapatunayan ang mga bintang sa  kanya ni Gov. Singson na siya ay nakinabang sa pera mula sa jueteng (P400 milyon) at sa buwis ng negosyo ng tobaco sa Ilocos (P130 milyon). Ang mga  bintang na ito ay nangangahulugan ng "graft and corruption" o katiwalian  sa pamahalaan. Kailanman hindi naging maka‑masa ang graft and corruption  dahil ang perang dapat mapunta sa serbisyo publiko para sa mahihirap ay  napupunta sa bulsa ng iilang tao. Ayon sa World Bank, tinatayang P2 Bilyun  piso taun‑taon ang napupunta sa graft and corruption.

Dahil sa mga ito, hindi maka‑masa ang pangulo. Ginamit lamang niya  ang masa para manalo siya noong 1998 eleksyon. At ngayon ginagamit niya  muli ang masa. Namimigay siya ngayon ng lupa at pabahay bilang kapalit ng  patuloy na pagsuporta sa kanyang lumulubog na administrasyon. Ito ay  tahasang pag‑uuto, panloloko at paggamit ng masa. Ito ay tahasang pag‑insulto sa ating dangal bilang tao. At ito ay kagagawan walang iba  kundi ng ating mismong Pangulo!

 14. Ano ang problema ng oposisyon? Naririyan pa naman ang ating mga  karapatan tulad ng freedom of the press at freedom of statement.   Nariyan pa ang ating Konstitusyon at nirerespeto ito ng ating  pamahalaan?

Sagot:

Ang pinaka‑usapin ngayon ay ang krisis ng ating  ekonomiya. Bumabagsak ang Piso. Maraming mga dayuhang negosyante ang ayaw  nang mamuhunan sa ating bansa. Ang pagbagsak na ito ay nangyari simula  nang sumabog ang kontrobersiya ng juetengate. Dahil sa pagkakasangkot ng

Pangulo dito sa kontrobersiya, nawalan siya ng kredibilidad. Ayon sa mga  ekonomista, kung patuloy siyang uupo bilang presidente, patuloy na  babagsak ang ating ekonomiya.

Kung kayat hindi lang sapat na naririyan pa ang Konstitusyon at  mga karapatan ng tao. Ang tunay na kapayapaan at kaunlaran ay nakabatay  din sa isang progresibong ekonomiya. Bumabagsak ang ating ekonomiya dahil  sa krisis ng pagka‑Pangulo. Kailangan nating magkaisa para mailigtas ito.

